
Daluang katinggang mangsi, titis tulis bagja awak. Kitu ungkara basa nu kapanggih 

dina hirup kumbuh masarakat Sunda atawa kamus Sunda nu aya. Babasan éta, saéstuna lain 

ngan saukur nétélakeun hiji palsafah nu dipaké ku masyarakat Sunda, ogé nétélakeun ayana 

hiji pangaweruh dina widang tulis tinulis ku ayana kecap daluang jeung mangsi nu dipaké 

dina éta babasan.  

Nitenan leuwih jauh kecap mangsi nu aya dina éta babasan, kapanggih ayana kecap 

mangsi gentur, nya éta hiji mangsi nu geus jadi kacapangan di masarakat Sunda, utamana 

pikeun nu pirajeunan ngagulang-gapér naskah-naskah kuno atawa para ulama katut para 

santri ti golongan salaf.  

Kawentarna ngaran gentur téh sihoreng lain ngan saukur pédah aya mangsi gentur, 

ogé ku ayana ngaran pasantrén, nya éta pasantrén Gentur nu mangkuk di Kampung Gentur 

Désa Jambudipa, Kecamatan Warungkondang, Kabupatén Cianjur, nu dipingpin ku Aang 

Enuh sakulawarga. Ari Aang Enuh nya éta salah sahiji ulama kahot nu dipihormat tur pada 

ngadongdon boh ti nu deukeutna boh ti nu jauhna, ogé ku nu rék masantrén atawa milu 

riadhoh nu diayakeun kalayan rutin di éta pasantrén. 

Nalika ngahajakeun maluruh ngeunaan mangsi gentur ka pilemburan nu aya di 

sabudeureun Pasantrén Gentur, Kujang pinanggih jeung pirang-pirang bukti kana ayana hiji 

tradisi buhun nu matak pikahélokeun. Di antarana mangrupa kitab-kitab heubeul nu kaasup 

katégori naskah kuno nu ditulis ku mangsi gentur téa, ogé cara nyieun mangsi gentur nu 

masih kénéh bisa kasaksén tur luyu jeung cara nyieunna dina mangsa baheula, nya éta nu 

dipigawé ku Bu Atikah (77 thn) nu nganjrek di Kampung Gentur jeung Enung (65 thn) nu 

nganjrek di Kampung Peuteuy Condong, duanana di Désa Jambudipa, Kecamatan 

Warungkondang, Kabupatén Cianjur.  

 

 

 



Béas Ketan Bodas jeung Harangasu 

Basa dikolongan ngeunaan naon ari nu disebut mangsi gentur téa, Enung nétélakeun 

yén nu disebut mangsi téh saéstuna mah mangrupa hiji cairan kentel nu ngandung warna 

pikeun kaperluan nulis, ngagambar, ngawarnaan, jsb. Ari bahan nu dipaké nyieun mangsi 

saéstuna loba pisan, utamana mah maké bahan baku nu aya di sabudeureun wewengkon éta 

patémpatan. “Sakumaha Ilaharna sakabéh mangsi, mangsi gentur ogé ngandung dua bahan 

dasar; nya éta bahan warna nu miboga sipat pikeun méré karakter warna jeung cairan kentel 

pikeun nyampurkeun bahan warna tadi” ceuk Enung.  

“Ari mangsi dina hirup kumbuhna tradisi tulis di masarakat Sunda umumna, hususna 

di lingkungan pasantrén, ilaharna ngawengku mangsi tulis jeung mangsi gambar. Mangsi nu 

husus dipaké pikeun kaperluan nulis, ku para kiai katut para santri seseringna disebut dawat” 

pindo Enung. 

Nalika ditanyakeun bahan baku pikeun nyieun mangsi gentur, Atikah nétélakeun yén 

sakumaha nu dipikanyaho ku manéhna ti para sepuh, nya éta ngan béas ketan bodas, nu biasa 

dibeuli ti para patani nu ngahaja melak paré ketan bodas jeung méhong lampu (harangasu) 

meunang ngahajakeun nyieun sorangan.  

Atuh ari prak-prakanana mah kieu, “Kahijina nyeungeut lampu atawa obor tina 

kaléng urut cét kalayan maké minyak tanah pikeun nyieun harangasu. Oborna disimpen di 

jero blék anu salahsahiji sisina meunang muka ngarah harangasuna napel dina jero kaléng, 

kaduana ngerok, nya éta nyokot harangasu maké cukil paranti ngagoréng, katiluna nyangray 

béas ketan bodas dina katél beusi nepi ka tutung siga areng, kaopatna ngabeukahan, nya éta 

ngeueum areng béas ketan hideung jeung cai nu geus ngagolak, kalimana ngabubur areng 

béas ketan dina buleng nu saterusna ditiiskeun, kagenepna meres, nya éta nyaring bubur 

areng béas ketan sangkan ngahasilkeun kolampis, cairan bubur béas ketan nu geus 

dipisahkeun tina hampasna, nyaringna maké kaén kalayan diwadahan kana géréngséng atawa 

wadah alumunium, katujuhna ngagodog, nya éta ngaliurkeun kolampis maké katél, 

kadalapanna ngaduk, nya éta nyampurkeun harangasu jeung kolampis dina dulang bari 

ditutu, jeung panutupna nyaring, nya éta misahkeun cairan nu warnana hideung sarta geus 

mangrupa mangsi tina kokotor, tuluy diwadahan kana botol atawa kompan” ceuk Atikah. 

Enung saterusna mairan kana katerangan Atikah, yén lamun hayang nyieun mangsi 

balokan siga mangsi buatan Cina, mangsi nu geus jadi cara tadi téa, tuluy dicitak atawa 

diténgkor nu saterusna dipoékeun di tempat nu panas. 

Demi para santri nu maké mangsi gentur pikeun kaperluan sapopoéna, méré alesan 

duméh mangsi jieunan Gentur mah leuwih hideung, leuwih awét, leuwih murah, sarta 

gampang nuliskeunana mun maké kalam batan mangsi-mangsi nu dijual di toko. “Di 

sagigireun ti éta, mangsi Gentur mah bisa dipaké pikeun kaperluan husus nu sipatna ritual 

“magis” kaagamaan” ceuk Ridho nu keur masantren di dinya méh aya kana lima bulanna. 

 



Teknologi Tradisional Pikeun Ekonomi Rahayat 

Lamun ditingali tina jihad élmu pangaweruh mangsa kiwari, kamahéran nyieun 

mangsi kalayan cara-cara tradisional di luhur, éstu kaasup kana kategori téknologi tradisional 

nu perlu ditangtayungan ku pamaréntah sabab geus nyumponan kana kriteria budaya buhun 

sarta natrat dina undang-undang cagar budaya. Lian ti éta, nu kapapay bisa nyieun mangsi 

téh ngan saukur lima urang deui kalayan geus kakolotan ku umur. Anapon nu masih nyieun 

mangsi kalayan daria ngan kulawarga Atikah jeung Enung wungkul. 

Mangsi jieunan Atikah jeung Enung, sajaba ti masih kénéh dipaké ku para santri nu 

keur masantrén, ogé sok dijual ka para tatamu nu ngahajakeun datang ka Pasantrén Gentur, 

demi dijualna lima belas rébu saleterna kalayan teu maké kompan. Atuh katingali ogé di 

warung-warung leutik sarta di sababaraha imah aya nu ngajual mangsi gentur nu 

diperenahkeun dina botol plastik urut kosmétik, hargana sarébu lima ratus nepi ka dua rébu 

lima ratus pérak sabotolna.  

Basa ditanyakeun ngeunaan sabaraha panghasilan tina ngajual mangsi dina 

sabulanna, Enung nyebutkeun yén manéhna rata-rata bisa ngajual mangsi kana sajuta pérak, 

satutas dipotong bahan baku jeung buruh pikeun nu digawé, Enung kabagéan kénéh kana tilu 

ratus nepi ka opat ratus rébu pérak. Ku ayana nu masih maké mangsi Gentur, pikeun Atikah, 

Enung, jeung ibu-ibu séjénna mah jadi hiji kauntungan nu teu saeutik, sabab bisa nambahan 

pikeun kaperluan dapur sapopoé. “Dapur mah teu tiasa ngantosan dugi ka pagéto, nu penting 

mah sééng tiasa nyéngsréng ayeuna kénéh” tambah Enung.  

Ngan hanjakal basa mapaykeun ti iraha jeung saha nu kawit nyieun éta mangsi di 

Kampung Gentur, Atikah, Enung, katut para sepuh nu aya, pada-pada gideug teu pati 

apaleun. ***   

 

 

 

 


